Antur yr Actau


Dim yn deg!
Actau pennod 6, adnod 1-7
Pan ddywedodd y Deuddeg “Cyhoeddi a dysgu pobl beth ydy neges Duw ydy’n gwaith ni, nid trefnu’r ffordd mae bwyd yn cael ei ddosbarthu” doedden nhw ddim yn dweud bod nhw’n rhy bwysig i wneud y gwaith.  Roedden nhw wedi arfer gweini bwyd – wyt ti’n cofio Iesu’n bwydo pum mil o bobl?  “Ar ôl i bawb gael llond eu boliau, dwedodd Iesu wrth ei ddisgyblion, "Casglwch y tameidiau sydd dros ben. Peidiwch gwastraffu dim." Felly dyma nhw'n eu casglu a llenwi deuddeg basged gyda’r tameidiau o'r pum torth haidd oedd heb eu bwyta.“ Ioan 6 adnod 12-13.
Na, doedden nhw ddim yn meddwl bod nhw’n rhy fawr i’r gwaith, ond roedd Iesu wedi rhoi tasg arbennig iddyn nhw – cyhoeddi a dysgu pobl beth ydy neges Duw.  Roedd ffrae wedi dechrau rhwng dilynwyr Iesu oedd o gefndir Groegaidd (pobl oedd yn byw i ffwrdd, yn siarad yr iaith Roeg, ond wedi dod i Jerwsalem ar gyfer y Pentecost ac wedi aros ymlaen ar ôl dod i gredu’r Efengyl efallai) a’r rhai oedd yn dod o gefndir Hebreig (Iddewon traddodiadol yn byw yn Israel ac yn siarad Hebraeg ac Aramaeg – ac yn tueddu i edrych i lawr ar y gweddill).  Roedd  yna deimlad fod y gweddwon o gefndir Groegaidd ddim yn cael eu trin yn deg.  Penderfynodd y Deuddeg fod yn rhaid delegatio a gofyn i bobl eraill sortio’r problemau ymarferol yma.  Roedd hi’n amhosibl iddyn nhw wneud popeth – roedd yn rhaid penderfynu ar flaenoriaethau, ac fe benderfynodd y Deuddeg mai cyhoeddi a dysgu pobl am neges Duw oedd eu prif waith nhw – roedd yna bobl eraill yn abl i ddelio gydag ochr ymarferol yr eglwys.

Ond mae pob gwaith dros Dduw yn bwysig.  Mae eglwys Iesu Grist angen gweithwyr o bob math – pregethwyr, athrawon, pobl i groesawu wrth y drws, cerddorion, pobl i gadw’r adeilad yn lân a thrwsio tapiau dŵr sy’n gollwng, pobl i ddelio gydag arian, pobl i baratoi bwyd, pobl i edrych ar ôl plant bach, pobl i wenu a bod yn gyfeillgar!.  Roedd yr apostol Paul yn sylweddoli hyn achos ysgrifennodd yn ei lythyr at y Corinthiaid a dweud

Chi gyda’ch gilydd ydy corff y Meseia, ac mae pob unigolyn yn rhan o'r corff hwnnw. ......Ydy pawb yn gynrychiolwyr personol i’r Meseia? Ydy pawb yn athrawon? Ydy pawb yn gwneud gwyrthiau? Oes gan bawb ddoniau i iacháu? Ydy pawb yn siarad ieithoedd dieithr? Ydy pawb yn gallu esbonio beth sy’n cael ei ddweud? Wrth gwrs ddim! Ond ceisiwch yn frwd y doniau hynny sy’n gwneud mwya o les. 
1 Corinthiaid 12:27-31
Pa ddawn sy gen ti i’w chynnig i Iesu? Ac i’w eglwys?

